
Телей курма çуратнă

Пиртен кашни çыннах,

"Кун-çул пулмин туратлă", —

Аннеçĕм каланах.

Атте ман ăсталанă

Хупран та хăваран

Сăпка — пепкелĕх анĕ —

Çакмашкăн маччаран.

Эп хам-и, эс-и — пур пĕр,

Сăпкаллă пурнăçа

Тутаннă... Техĕм пур пек,

Юлсан та вăл хыçа,

Аса илмешкĕн çитĕ, —

Пулнах пулĕ, ара,

Рехечĕ те, вăййи те

Çак çăмăл сăпкара.

Самайранах курманччĕ, —

Çукрах-мĕн килсенче.

Сухапуç пек суйланчăк

Вăл юлчĕ-шим, тĕнче?

Тĕнче касса çӳрерĕм.

Çук, пурнăç пыллăх мар.

Кивçенлĕ кам? — тӳлерĕм,

Кĕмесĕр парăма.

Çич ют сăпка сиктерчĕ,

Çитерчĕ вăл "кулач".

Шăпан пехиллĕ терчĕ

Кăшт сивĕтрĕ кулла.

Кайран-малтан ал султăм,

Манăçтарса сăнне...

Сасартăках тĕл пултăм

Сăпкаллă çемьене.

Телейлĕ çамрăк амăш,

Хĕвеллĕ — чун ăрши.

Ача — тĕнче пуçламăш,

Сăпки ун — кил ăшши.

Ман Чăваш Ен — сăпкаçăм,

Тăванлăхăн хавхи, —

Кĕтет, кĕтет ир-каçăн

Самукасси хапхи.

...Темле хĕне те тӳсĕп.

Анчах чуна лăпка,

Чĕриклетсе сикӳçĕн,

Ачалăхри сăпка!

  